
KAPPRÓÐUR

Barnaróður gentur
1. Ingibjørg 02.36.23
2. Sílið 02.42.03
3. Svalan 02.42.21
4. Fípan Fagra 02.44.15
5. Firvaldur 02.45.08
6. Frúgvin 02.45.14
7. Ørnin 02.49.17
8. Spógvin 02.50.17
9. Falkur 02.51.02
10.Pílur 02.51.12
11.Knúkur 03.03.24

Barnaróður dreingir
1. Ingibjørg 02.29.24
2. Falkur 02.34.06
3. Firildur 02.37.03
4. Beinta 02.41.06
5. Jallurin 02.43.04
6. Ternan 02.44.05
7. Svalan 02.47.05
8. Ørnin 02.54.08
9. Tekla 02.55.07
10. Knúkur 03.07.10

5-mannafør gentur
1. Firvaldur 04.56.02
2. Drekin 04.59.22
3. Blikur 05.03.04
4. Báran 05.08.16
5. Falkur 05.09.13
6. Pílur 05.10.03
7. Hulda 05.10.17
8. Fenja 05.12.00
9. Royndin Fríða 05.14.06
10.Beinta 05.14.09
11.Kollur 05.17.13

5-mannafør kvinnur
1. Jallurin 05.10.23
2. Drekin 05.15.05
3. Erla Kongsdóttir 05.16.11
4. Sílið 05.20.14
5. Tekla 05.25.03
6. Teistin 05.25.07

6-mannafør kvinnur
1.Rádni 04.59.11
2.Sølmundur 05.00.18
3.Fortuna 05.17.19
4.Páll Fangi 05.21.03

5-mannafør dreingir
1. Fípan Fagra 05.02.22
2. Sílið 05.05.16
3. Junkarin 05.07.03
4. Royndin Fríða 05.09.17
5. Teistin 05.11.23
6. Jallurin 05.14.05
7. Drekin 05.15.17
8. Pílur 05.17.09
9. Ingibjørg 05.18.17
10.Havfrúgvin 05.19.24

6-mannafør menn
1.Hvessingur 04.46.13
2.Sundabáturin 04.49.00
3.Hósvíkingur 04.55.14
4.Lómur 05.04.07

8-mannafør
1.Argjabáturin 04.41.16
2.Tofta Regin 04.42.04
3.Árnfirðingur 04.42.08
4.Knørrur 04.58.02

10-mannafør
1. Klaksvíkingur 04.12.10
2. Drekin Reyði 04.16.07
3. Ormurin Langi 04.16.21
4. Havnarbáturin 04.19.18

Tað leyp ikki 
so nógv av
Rádni var fremstur, men tað 
var ikki so langt aftur til Søl­
mund

Tær umborð á Rádna í 
Fuglafirði vunnu í fjør allar 
róðrarnar, og tær løgdu 
bragdliga fyri í nýggja 
róðrarárinum, tá ið tær í dag 
vunnu á norðoyastevnu.

Í fjør var Rádni hvørja 
ferð so nógv fremstur. Í dag 
legði Rádni best fyri í start­
spurtinum, men tað var 
skjótt, at Sølmundur hevði 
hug at bjóða av. Í fjør var 
spurningurin sum oftast, 
hvussu stórur munurin 
skuldi vera millum Rádna og 
næsta bátin.

Í dag slitnaði tað ongantíð 
sundur. Sølmundur helt tørn 
allan vegin. Onkra løtuna var 
munurin eitt sindur meiri 
enn ein hálv bátslongd, og 
onkra aðra løtu var hann 
bara skuturin. Tá ið bátarnir 
fóru um málið, var tað minni 
enn eitt sekund frá Rádna og 
aftur til Sølmund.

Fortuna úr Vestmanna 
var greitt nummar trý, og 
vertirnir úr Klaksvík umborð 
á Páll Fanga var aftastur.

Ingibjørg best 
millum dreingirnar
Í barnaróðrinum við 
dreingjamanningum var tað 
eisini Ingibjørg hjá Havnar 
Róðrarfelag, sum vann

Nýggja 5-mannafarið hjá 
Havnar Róðrarfelag, Ingi­
bjørg, hevur av álvara gjørt 
um seg í Klaksvík í dag.

Í genturóðrinum í barna­
kappingini vann Ingibjørg, 
og hesin báturin vann eisini 
í dreingjaróðrinum í barna­
kappingini.

Á 500 metra teininum 
var Ingibjørg tað mesta av 
tveimum bátslongdum und­
an Falki úr Hósvík, sum var 

eina bátslongd frammanfyri 
Firild av Tvøroyri.

Beinta úr Miðvági vann 
kappingina um fjórða plássið 
á Jallinum, sum var ein 
stóran skut undan Ternuni 
hjá Róðrarfelagnum NSÍ.
Hvessingur var 
suverenur
Mest sannførandi sigurin 
higartil í dag vann 6-manna­
farið úr Hvalvík-Streymnesi

Tað var einki at rafla 
um, tá ið 6-mannaførini við 
monnum kappaðust í Klaks­
vík, har sólin nú skínur oman 
og niðan.

Hvessingur og Sunda­
báturin fingu besta startin, 
og Hósvíkingur var eftir 
startspurtin ikki so langt 
frá. Men so gekk, sum tað so 
ofta gjørdi í fjør. Hvessingur 
stakk seg støðugt alt longri 
framum, og tað var eingin ivi 
um, hvør fór at vinna.

Sundabáturin royndi at 
bjóða av, men tað munaði 
ikki so nógv. Heilt týðuligt 
var tað, at venjingarstøðan 
hjá teimum á Sundabátinum 
enn ikki er so góð, sum hon er 
hjá teimum í Sundalagnum.

At leiðslan var so sann­
førandi bar ivaleyst við sær, 
at teir á Hvessingi ikki ofraðu 
seg heilt í endaspurtinum, og 
tí var munurin ikki so stórur, 
tá ið bátarnir fóru um málið.

Lómurin er ikki enn í so 
góðari venjingarstøðu, sum 
tað kanska seinni í summar 
fer at eydnast teimum av 
Argjum at stríða seg til.

 
Jallurin smurdi 
hinar av
Tveir bátar úr høvuðsstað­
num vóru undan Erlu Kongs­
dóttir, sum í fjør vann FM

Í fjør var Erla Kongsdóttir 
FM vinnari í kappingini mill­
um 5-mannafør við kvinnum.

Fyrsti FM róðurin í hesi 
kappingini í ár gav ábending 

um, at tað verður størri 
kapping um FM ella rættari, 
at tað nú er ein nýggjur FM 
avbjóðari.

Jallurin hjá Róðrarfelag­
num Knørrur sprakk avstað, 
og blái báturin spenti seg 
skjótt meiri enn eina báts­
longd framum næstu av­
bjóðararnar. Tá ið Jallurin 
fór um málið vóru tað 
knappar tvær bátslongdir 
aftur til teir báðar næstu.

Drekin var leingi klárt 
nummar tvey, meðan tað 
gekk meiri striltið hjá Erlu 
Kongsdóttir at finna rætta 
lagið. So lagaði tað seg betri 
hjá teimum úr Fuglafirði, 
men tað eydnaðist teimum 
akkurát ikki at fáa fatur á 
Drekanum.

Argjabáturin fremstur 
í stórum drama
Størsti spenningurin higartil 
í dag var, tá ið 8-mannaførini 
kappaðust

Tað var drama fyri allar 
pengarnar, tá ið 8-manna­
førini dystaðust á vánni í 
Klaksvík.

Argjabáturin, Tofta Regin 
úr Vági og Árnfirðingur við 
manning úr høvuðsstaðnum 
lógu allan kilometur langa 
teinin púra javnir, meðan 
Knørrur var væl aftari.

Onkra løtu sá tað út til, at 
Argjabáturin var fremstur, 
so sá tað út til, at Tofta 
Regin hevði hug at stinga seg 
framum, og Árnfirðingurin 
lá onkra løtu millum hinar 
báðar og stavn um stavn við 
teir.

Tá ið teir fóru um málið, 
var Argjabáturin ein hálvan 
skut undan Tofta Regini, 
sum var reingina framman­
fyri Árnfirðing. 

Fípan fleyg fyri 
seg sjálva
Eingin spenningur vísti seg 
at vera um, hvør skuldi vinna 
finaluróðurin í kappingini 
millum dreingjamanningar

Tað var yvirhøvur einki 
at ivast í, tá ið 5-mannaførini 
við dreingjum róðu finalu­
róður millum teir tíggju, sum 
vóru bestir í teimum báðum 
riðlunum í hálvfinaluni.

Fípan Fagra sprakk av­
stað, og dreingirnir úr Klaks­
vík hugdu ongantíð afturum 
seg. Fípan Fagra var meiri 
enn eina bátslongd undan 
næsta avbjóðaranum, tá ið 
bátarnir fóru um málið. Fag­
naðurin millum heimafólkið 
var stórur, tí Fípu dreingirnir 
syrgdu fyri, at í hvussu so er 
ein sigur endar í Klaksvík.

Fípan Fagra stýrdi róðri­
num fult og heilt. Odda­
støðan var ongantíð hótt, og 
tað kendist soleiðis, at um 
teir á Sílinum høvdu bjóðað 
uppaftur meiri av, so búðu 
fleiri knotur eftir í teimum á 
Fípuni Føgru.

Tíggju skulu 
rógva í finaluni
Lagt er upp til spennandi 
endaróður millum dreingja­
manningarnar

Tað eru so nógvir bátar í 
kappingini millum 5-manna­
før við dreingjum, at tað er 
ikki pláss fyri øllum í einum 
riðli. Tí hevur verið kappast 
í hálvfinalum fyri at finna 
fram til, hvørjir tíggju bátar 
skulu rógva í sjálvari finalu­
ni.

Tað sást týðuliga í hálv­
finalunum, at tað ikki 
endiliga ráddi um at vinna, 
men at syrgja fyri at enda­
støðan var soleiðis, at bát­

urin kvalifiseraði seg í finalu­
na. Tað vil siga í hvussu so er 
at vera nummar fimm.

Tað er gott lag á 
norðoyastevnu
Klaksvíkingur var púra 
suverenur, tá ið punktum 
varð sett fyri fyrsta FM 
róðrinum í ár

Lagið er gott millum 
heimafólkið á norðoyastev­
nu í Klaksvík.

Í næstsíðstu kappingini 
vóru tað dreingirnir umborð 
á Fípuni Føgru, sum við 
sannførandi sigri vístu, at 
framtíðin sær bjørt út fyri 
kappróðurin í Klaksvík.

Og nú settu ungu menn­
inir og nýggja manningin á 
Klaksvíkingi framúr punkt­
um.

Klaksvíkingur sprakk av­
stað. Tað var skjótt, at hann 
var eina hálva bátslongd 
undan teimum næstu, og 
so øktist fjarstøðan stútt og 
støðugt. Tá ið Klaksvíkingur 
fór um málið var meiri enn 
ein bátslond aftur til avbjóð­
aran.

Drekin Reyði vann kapp­
ingina við Ormin Langa um 
næstfremsta plássið. Tað var 
sera tætt millum hesar báðar 
bátarnar.

Havnarbáturin var 
beinanvegin aftanfyri allar 
hinar tríggjar, og á málinum 
var ein bátslongd fram til 
Ormin Langa og meiri enn 
tvær bátslongdir fram til 
Klaksvíking.

Nú gellur fýrverkið í 
dýrdarveðrinum kring ván­
na, og tað eigur at vera góð 
fyritreyt at halda fram á 
norðoyastevnu í Klaksvík, 
har skráin er tætt pakkað.


